RELACION 

PËR 

LIGJIN
“PËR

PËR ETIKETIMIN E PRODUKTEVE ME NDIKIM NË ENERGJI”
I. QËLLIMI I LIGJIT DHE OBJEKTIVAT QË SYNOHEN TË ARRIHEN

Qëllimi i këtij ligji është vënia në dispozicion e informacionit mbi konsumin e energjisë dhe burimeve të tjera, të produkteve me ndikim në energji për konsumatorin fundor. Ky ligj synon vendosjen në treg ose në shërbim të produkteve me ndikim në energji dhe dhënien e informacionit standard të tyre në lidhje me efiçencën e energjisë, konsumin e energjisë dhe të burimeve të tjera gjatë përdorimit, duke u mundësuar kështu klientëve që të zgjedhin produkte më efiçente në mënyrë që të reduktojnë konsumin e tyre të energjisë.

Objektivi i këtij ligji është përmirësimi i një kuadri ligjor për harmonizimin e masave kombëtare të lidhura me informacionin mbi konsumin e energjisë të produkteve me ndikim në energji dhe vendosjen e tyre në treg apo në shërbim.
II. VLERËSIMI I UDHËZIMIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Ky Projekt-Ligj është në përputhje me arritjen e objektivave kombëtare për efiçencën e energjisë, informimin e konsumatorit fundor dhe mbikqyrjen e tregut të produkteve me ndikim në energji është përgatitur në mbështetje të Planin Kombëtar për Integrim Evropian (PKIE) 2022-2024 dhe Planit Analitik te Akteve për vitin 2023.
III.
ARGUMENTIMI I LIGJIT LIDHUR ME PËRPARËSITË, PROBLEMATIKAT DHE EFEKTET E PRITSHME
Kuadri ligjor në fuqi për etiketimin është hartuar mbi bazën e transpozimit të Direktivës së Etiketimit të Energjisë 2010/30/BE, miratuar nga Parlamenti dhe Këshilli Evropian në maj 2010, e cila është shfuqizuar në vitin 2017 me miratimin e Rregullores Nr. 2017/1369 së Parlamentit dhe Këshillit Evropian të datës 4 korrik 2017 “Për Etiketimin e Energjisë”. Si rrjedhim, legjislacioni vendas në fuqi nuk është në koherencë me standarded aktuale të etiketimit të energjisë për produktet me ndikim në energji të përcaktuara nga rregullorja (EU) 2017/1369, lidhur me markimin, konformitetin e dokumentave teknik shoqërues të produkteve me ndikim në energji dhe ka ripërkufizuar klasat e energjisë së tyre. 
Si rezultat i zhvillimit të produkteve gjithnjë e më efiçente në energji, klasat e energjisë të përcaktuara në legjislacionin  në fuqi A (A+, A++ dhe A+++) në etiketat e produkteve në treg do të ndryshohen. Rregullorja e re BE-së për etiketimin e energjisë përcakton një shkallë të re krahasuese për klasat e energjisë nga A (më efikase) në G (më pak efikase). Etiketimi i energjisë është një shtytës kryesor për të ndihmuar konsumatorët të zgjedhin produkte që janë më shumë efiçente në konsumin e energjisë si dhe inkurajon prodhuesit të nxisin inovacionin duke përdorur teknologji më efiçente në energji.

Furnizuesit dhe tregtarët do të përmbushin detyrimet e përcaktuara në këtë nisme ligjore lidhur me vendosjen apo shfaqjen e etiketave, markave, simboleve apo mbishkrimeve të tjera dhe do të vendosin në treg dhe/ose në shërbim produkte me ndikim në energji në përputhje me këto karakteristika. Përveç informacionit në lidhje me konsumin e energjisë së produktit, etiketat mund të ofrojnë gjithashtu të dhëna specifike për veçori të tjera përkatëse të përdorimit, të tilla si emëtimet e zhurmës së produktit ose konsumin e ujit.

Problematikat që do të përballet tregu është zbatimi i kuadrit ligjor nga Inspektorati Shtetëror i Mbikëqyrjes së Tregut i cili është përgjegjës edhe për inspektimin e zbatimit të legjislacionit parësor dhe dytësor në fushën e etiketimit të energjisë për produktet me ndikim në energji. 

Për ecurinë e këtij procesi parashikohen vështirësi në inspektimin e etiketimit të produkteve me ndikim në energji si pasojë e ndryshimeve të sipërpërmendura të etiketave në treg të cilat kërkojne rritje të kapaciteve të kësaj strukture përgjegjëse për monitorimin e tregut të këtyre produkteve.

IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Hartimi i këtij kuadri ligjor është bazuar në Kushtetutën e Republikës së Shqipërisë, kërkesave të MSA-së në kuadër të procesit të integrimit Evropian për sektorin e energjisë të cilat përcaktohen në nenin 107 të saj dhe traktatin e nënshkruar rajonal të Komunitetit të Energjisë, me synim integrimin gradual të Shqipërisë, ka ndërmarrë iniciativën për të propozuar ligjin e ri në fushën e etiketimit të produkteve me ndikim në energji.

Draft ligji “Për etiketimin e produkteve me ndikim në energji” shfuqizon Ligjin në fuqi Nr. 68/2012 “Për informacionin e konsumit të energjisë dhe burimeve të tjera të produkteve me ndikim në energji” dhe është në përputhje të plotë me legjislacionin evropian, konkretisht transpozon Rregulloren 2017/1369/EU e Parlamentit Evropian dhe e Këshillit e datës 14 Korrik 2017 që përcakton kornizën për etiketimin e energjisë dhe shfuqizon Direktivën 2010/30/BE mbi të cilën bazohej Ligji Nr. 68/2012. Gjithashtu projekt akti është në përputhje me Vendimin e Këshillit Ministror të Komunitetit të Energjisë/2018/3/MC-EnC “Përshtatja dhe zbatimi i Rregullores (BE). 2017/1369 i Parlamentit Evropian dhe i Këshillit për vendosjen e një kuadri për etiketimin e energjisë, dhe disa rregullore të deleguara për energjinë-produkte të lidhura”, Strategjinë Kombëtare të Energjisë 2018-2030, Planin Kombëtar të Energjisë dhe Klimës 2021-2030, Planin Kombëtar për Integrim Evropian (PKIE), dhe Planin Analitik të Akteve 2023.

V.
PËRMBLEDHJE SHPJEGUESE E PËRMBAJTJES SË LIGJIT
Projekt-ligji konsiston në hartimin e një kuadri ligjor për etiketimin e produkteve që gjatë përdorimit kanë një ndikim të rëndësishëm, të drejtpërdrejtë apo të tërthortë, mbi konsumin e energjisë dhe, sipas rastit, mbi burimet e tjera kryesore. Keto produkte identifikohen përmes akteve nënligjore në rrjedhim të këtij ligji.

Projektligji  është në përputhje me standarded aktuale të etiketimit të energjisë për produktet me ndikim në energji të përcaktuara nga rregullorja (EU) 2017/1369, dhe përcakton rregullat lidhur me markimin, konformitetin dokumentat teknik shoqërues të produkteve me ndikim në energji dhe përkufizon klasat e energjisë së këtyre dhe do te shërbejë për informimin e përdoruesit fundor mbi konsumin e energjisë prej tyre.
KREU I, përcakton nëpërmjet Nenit 1, parime të përgjithshme, Nenit 2, fushën e zbatimit,  Nenit 3, përkufizimet dhe Nenit 4, lëvizjen e lirë.

KREU II,  përcakton kërkesat për informacion konkretisht:
Neni 5, parashikon detyrimet e përgjithshme të informacionit lidhur me konsumimin e energjisë të vënë në dispozicion të konsumatorëve fundorë nëpërmjet etiketimit të çdo produkti me ndikim në energji që do të vendoset në treg dhe/ose në shërbim nga furnizuesit dhe tregtarët. 
Neni 6, përcakton  llojin e informacionit i cili do të vihet në dispozicion nëpërmjet etiketimit, skedës informative dhe informacionit plotësues, duke i mundësuar përdoruesit fundor zgjedhjen e produkteve më efiçente.
Neni 7, përcakton se kërkesat e vecanta për etiketën dhe skedën informative për çdo tip produkti me ndikim në energji përcaktohen me akt nënligjor dhe përshkruan detajet ku duhet 

të konsistojnë këto kërkesa. 
Neni 8, përcakton kushtet dhe procedurat për përdorimin e etiketave të rishkallëzuara për produktet e vendosura në treg ose të vëna në shërbim nga furnizuesi në rastet e produkteve ekzistuese.
KREU III, nëpërmjet Neni 9 dhe Nenit 10 përcakton detyrimet e furnizuesve dhe të tregtarëve që vendosin në treg ose vënë në shërbim produkte me ndikim ne energji.
KREU IV, përcakton nëpërmjet Nenit 11 strukturën përgjegjëse për mbikqyrjen e tregut të kësaj kategorie produktesh, nëpërmjet Nenit 12 përcaktohen kompetencat e saj ndërsa Neni 13 përshkruan procedurën që do të ndjeke kjo strukturë për trajtimin e produkteve që paraqesin rrezik.
KREU IV, trajton nëpërmjet Nenit 14 dhe Nenit 15,  procedurat në rastin e kundravajtjeve administrative dhe ankimimeve si dhe mënyrën e ekzekutimit të vendimeve për kundërvajtjen administrative nëpërmjet Nenit 16.
KREU V, përcakton dispozitat kalimtare lidhur me afatin e hartimit të akteve nënligjore në zbatim të këtij ligji dhe për shfuqizimet e legjislacionit ekzistues në këtë fushë.
VII. INSTITUCIONET DHE ORGANET QË NGARKOHEN PËR ZBATIMIN E UDHËZIMIT
Për zbatimin e këtij Ligji ngarkohen inspektoriati përgjegjës për mbikqyrjen e tregut dhe autoriteti përgjegjës doganor.
VIII.
PERSONAT DHE INSTITUCIONET QË KANË KONTRIBUAR NË HARTIMIN E PROJEKT VENDIMIT

Ligji është përgatitur nga Drejtoria e Politikave dhe Strategjive të Zhvillimit të Industrisë dhe Energjisë. 
IX.
RAPORTI I VLERËSIMIT TË TË ARDHURAVE DHE SHPENZIMEVE BUXHETORE.
Të ardhurat nga masat administrative do derdhen në buxhetin e shtetit ndërkohe ligji nuk nuk parashikon kërkesa financiare nga buxheti i shtetit.

Relacion shpjegues për Draft-Ligjin “Për etiketimin e produkteve me ndikim në energji”.

